
У выданні разглядаюцца метадычныя шляхі арганізацыі краязнаўчай 
работы пры вывучэнні гісторыі Беларусі ў сярэдняй школе. Раскрываюц-
ца прадмет і задачы гістарычнага краязнаўства, яго роля ў фарміраванні 
патрыятычных пачуццяў і сістэмы гістарычных ведаў вучняў аб родным 
краі, паказваюцца разнастайныя формы, метады і прыёмы выкарыстання 
краязнаўчага матэрыялу ў вучэбнай і пазакласнай рабоце па прадмету.

Адрасуецца настаўнікам гісторыі сярэдніх школ, кіраўнікам музеяў 
устаноў адукацыі, студэнтам гістарычных факультэтаў устаноў вышэйшай 
адукацыі, усім, хто цікавіцца краязнаўствам. 

кандыдат педагагічных навук, дацэнт, загадчык кафедры дапаможных 
гістарычных дысцыплін і методыкі выкладання гісторыі УА «Беларускі 
дзяржаўны педагагічны ўніверсітэт імя Максіма Танка» А. А. Корзюк

уводзIны

Гістарычнае краязнаўства з’яўляецца адным з важных 
элементаў гістарычнай адукацыі ў школе, а таксама бага-
тай крыніцай ведаў вучняў аб родным краі, фарміравання 
беражлівых адосін да яго гісторыка-культурнай спадчыны, 
выхавання грамадзянска-патрыятычных пачуццяў. Яно ады-
грывае істотную педагагічную ролю ў ідэйна-маральным, пра-
цоўным, экалагічным і эстэтычным выхаванні вучняў. З яго 
дапамогай вучні могуць асэнсаваць непарыўнае адзінства 
гісторыі роднага краю, горада, вёскі з гісторыяй нашай дзяр-
жавы — Рэспублікі Беларусь.

Выкарыстанне краязнаўчага матэрыялу ў вучэбнай і паза-
класнай рабоце па гісторыі спрыяе цэласнаму фарміраванню 
вучэбных гістарычных ведаў вучняў, садзейнічае эфектыўнаму 
засваенню заканамернасцей гістарычнага развіцця, фармі-
раванню навыкаў самастойнай даследчыцкай працы.

Развіццю гістарычнага краязнаўства Беларусі ў папярэд-
нія гістарычныя перыяды прысвечаны навуковыя працы  
Л. В. Аляксеева [1] і Г. А. Каханоўскага [11]. М. В. Піваварам 
і А. У. Дзянісавым былі абаронены дысертацыі, прысвеча-
ныя развіццю гістарычнага краязнаўства Беларусі [16; 8].  
У іх змесце ўтрымліваецца каштоўны фактычны матэрыял, на 
аснове якога аўтарамі робяцца навукова абгрунтаваныя вы-
сновы аб дасягненнях і праблемах у краязнаўчым вывучэнні 
беларускіх зямель у пэўныя гістарычныя перыяды.

У шэрагу вучэбных дапаможнікаў можна адзначыць вы-
данне, падрыхтаванае ў 1969 г. калектывам аўтараў у склад-
зе М. П. Мілонава, Ю. Ф. Конанава, А. М. Разгона і інш. 
[10]. У яго змесце разглядаюцца тэарэтычныя і практычныя 
пытанні, звязаныя з вывучэннем роднага краю. Дапаможнік 
змяшчае багаты факталагічны матэрыял па археалогіі, 
этнаграфіі, школьным музеязнаўстве і некаторых спецыяль-
ных гістарычных дысцыплінах. Падобную логіку пабудо-
вы маюць дапаможнікі пад рэдакцыяй Г. М. Мацюшына [2]  

і Э. М. Загарульскага [9], апошні з якіх прысвечаны гіста-
рычнаму краязнаўству Беларусі.

Прапануемы дапаможнік прысвечаны пытанням тэорыі  
і методыкі выкарыстання краязнаўчага матэрыялу ў адуцый-
ным працэсе па гісторыі Беларусі і разлічаны на настаўнікаў 
гісторыі сярэдніх школ і педагогаў дадатковай адукацыі 
(кіраўнікоў краязнаўчых гурткоў, музеяў і г. д.). Пры яго 
напісанні быў улічаны як багаты вопыт методыкі гісторыка-
краязнаўчай работы ў школе, назапашаны ў савецкай 
педагогіцы [2; 4; 9; 10; 13; 15], так і тэарэтыка-метадычныя 
распрацоўкі сучасных беларускіх і расійскіх навукоўцаў і пе-
дагогаў-практыкаў [3; 5—7; 12; 14; 17; 18].

Дапаможнік змяшчае 3 главы і дадатак У першай главе 
разглядаюцца прадмет і задачы гістарычнага краязнаўства 
ў сярэдняй школе. Змест другой главы прысвечаны выкарыс-
танню гістарычнага краязнаўства ў вучэбнай, а трэцяй —  
у пазакласнай рабоце па прадмету. У дадатку прыведзены 
разнастайныя прыклады выкарыстання краязнаўчага матэ-
рыялу ў адукацыйным працэсе па гісторыі Беларусі, пры-
ведзены распрацоўкі розных форм вучэбных і пазакласных 
мерапрыемстваў краязнаўчай накіраванасці. У канцы кожнай 
главы прапануецца спіс выкарыстанай літаратуры. У кан-
цы дапаможніка змешчаны спіс рэкамендаванай літаратуры 
для настаўніка, у якім прапануюцца публікацыі па пытаннях 
тэорыі і методыкі арганізацыі краязнаўчай работы ў школе 
і метадычныя распрацоўкі краязнаўчых урокаў і пазаклас-
ных мерапрыемстваў, якія не ўвайшлі ў пералік цытаваных 
крыніц.

ЗАКЛЮЧЭННЕ

Веды пра родны край — істотная частка інтэлектуальнага 
патэнцыялу грамадзяніна сваей краіны, таму гістарычнае 
краязнаўства з'яўляецца адным з найважнейшых кампанентаў 
гуманітарнай адукацыі. Значэнне гістарычнага краязнаўства 
заключаецца ў тым, што яно вядзе да праблемнага разумен-
ня гістарычнага матэрыялу, фарміруе навыкі самастойных 
гістарычных даследаванняў, выхоўвае любоў да роднага краю 
і да сваёй Радзімы.

Гістарычнае краязнаўства аб'ядноўвае цэлы комплекс наву-
ковых дысцыплін, якія могуць некалькі адрознівацца па змесце 
і метадах даследавання, але ў сваёй сукупнасці вядуць да наву-
ковага і ўсебаковага спазнання гісторыі краю. Яго асаблівасцю 
з'яўляецца цесная сувязь з лакальнымі даследаваннямі, у якіх 
вучні самі могуць прымаць непасрэдны ўдзел, самастойна 
працуючы з рознымі відамі гістарычных крыніц і фарміруючы 
свае даследчыя навыкі. Таму ў змесце дадзенага дапаможніка 
аўтар імкнуўся ўдзяліць пэўную ўвагу фарміраванню  
ў вучняў практычных уменняў выкарыстання тэарэтычных 
ведаў у галіне краязнаўства пры вывучэнні гісторыі Беларусі 
ў вучэбнай і пазакласнай рабоце. 

Гістарычнае краязнаўства займае значнае месца пры на- 
вучанні гісторыі Беларусі ў сярэдняй школе. Праз краязнаўчы 
матэрыял настаўнік можа далучыць вучняў да мінулага, 
сучаснасці і будучыні свайго краю. Уключэнне гістарычнага 
краязнаўства ў сістэму вывучэння гісторыі нашай Радзімы 
спрыяе фарміраванню ў вучняў трывалых ведаў аб асноўных 
этапах развіцця нашай краіны. З дапамогай мясцовага 
краязнаўчага матэрыялу, у якім адбілася матэрыяльная  
і духоўная дзейнасць многіх пакаленняў жыхароў краю, 
вучні знаёмяцца з развіццём гаспадаркі, ваеннай гісторыяй, 
грамадска-палітычным рухам, духоўным жыццём свайго рэгіёну 
ў той ці іншы перыяд часу. Гэта спрыяе больш эфектыўнаму за-
сваенню гістарычных ведаў, іх канкрэтызацыі і паглыбленню.

Вывучэнне роднага краю адкрывае шырокія магчымасці для 
самастойнай дзейнасці вучняў і арганізацыі пошукавай працы. 
У гэтай справе важным момантам з'яўляецца выкарыстанне 
патэнцыялу дзяржаўных і школьных краязнаўчых музеяў, пра-
вядзенне вучэбных экскурсій, паездак і турыстычных паходаў. 
Ад таго, наколькі настаўнік гісторыі сам захоплены гісторыяй 
роднага краю, валодае ведамі аб гісторыка-культурнай спадчы-
не Беларусі, метадах яе зберажэння, выкарыстання і навыкамі 
самастойнай краязнаўчай дзейнасці, ва многім залежыць сту-
пень паспяховасці ажыццяўлення краязнаўчай працы ў адука-
цыйным працэсе па гісторыі.

